
“Nafarroako Erresuma 2010” Turismo Sarien irabazleak erabaki dira
Corpas kontseilariak adierazi du 2010ean sektore horretan krisiaren aurkako neurriak berrituko direla

Ostirala, 2010eko martxoaren 12a.  Juan Ramón Corpas Mauleón Kultura eta Turismo kontseilariak, Carlos Erce Eguaras Turismo zuzendariak eta Nafarroako Turismo Kontseiluko bi ordezkarik “Nafarroako Erresuma 2010” Turismo Sarien aurtengo edizioko irabazleak jakinarazi dituzte gaur goizean. Horrez gain, ekitaldi berean, kontseilariak krisiaren aurkako neurriak eta Turismoko Koiuntura Txostena, 2009ko txostena, jakinarazi ditu. 

 

Sariak hurrengo hauek jaso dituzte: Nafarroako Turismo Elkarte eta Erakundeen Federazioak, “Toki entitateak, turismo partzuergoak eta elkarteak” kategorian; Erriberriko La Joyosa Guarda hotelak, “Turismo enpresak edo enpresaburuak. Ostatuak modalitatea” kategorian; Iruñako Enekorri jatetxeak, “Turismo enpresak edo enpresaburuak. Jatetxeak modalitatea” kategorian; Congresos Navarra izenekoak, “Turismo enpresak edo enpresaburuak. Zerbitzu turistikoen gaineko ikerketa, zerbitzu horien garapena eta berrikuntza eta zerbitzu horiek ematea” kategorian; amaitzeko, Nafarroako Turismo Kontseiluak “Nafarroako Erresuma 2010” Turismo Sarien irabazle moduan proposatu ditu Nafarroako Done Jakue Bidearen elkarteak, aipamen berezian. 


Sariak datorren apirilaren 19an emango dituzte, 13:00etan, Zugarramurdiko kobazuloetan, eta bertan Miguel Sanz Sesma Nafarroako Gobernuko Lehendakaria egongo da.


Saridunekin batera, hurrengo hauek zeuden proposatuta: Iranzuko Lurrak Turismo Elkartea, Ultzamako Udala, Nafarroako Landa Turismoaren Federazioa, Amaiur herria, Anavarra.com, Orbaibar Garatzeko Elkartea eta Eder Partzuergoa, Joxepi Miura, Elizondoko Urruxka landetxea, Murillo el Frutoko La Cañada landetxea, Iruñako Tres Reyes hotela eta Alesbesko Bardenas kanpina. Era berean, hurrengo hauek ere proposatu zituzten: Cintruénigoko Maher jatetxea, Berako Zalain jatetxea, Cadreitako Marisol jatetxea; eta Anizko Jauregia landetxea eta gaztandegia.

Saridunak


Nafarroako Turismo Elkarte eta Erakundeen Federazioa 2001eko azaroaren 13an sortu zen. Sorreran zazpi elkarte zituen, eta gaur egun beste lau daude. Elkarte honek 500 establezimendu biltzen ditu. Francisco Sesma Rodrigo da burua.


Urtero Nafarroako Landa Ostatuen Gida argitaratzen du, eta bertan Komunitateko landa-ostatu guztiak katalogatuta daude. Turismoari lotutako produktuak eta jarduerak sustatzen ditu eta azoketan eskaera zabala izaten du. 2004an web ataria sortu zuen, eta hilean 12.000 bisita izaten ditu batez beste. Nafarroako Turismo Elkarte eta Erakundeen Federazioa ASETUReko (Landa Turismoko Espainiako Elkartea) Kontseiluko kidea da, eta Nafarroa nazio-erakunde honetan ordezkatzen du. Horrez gain, aurten Nafarroako Erresumako Landa Turismoaren Nazioarteko I. Kongresua aurkeztu du, Navartur azokaren barruan.


La Joyosa Guarda hotela XVIII. mendeko jauregi-etxea da, eta 24 gela ditu. Erriberriko hirigunean dago, eta hirigunea bisitatzeko abiapuntua da: Errege Jauregia, upategiak, mahastien eta ardoaren museoa. Horrez gain, Nafarroaren erdialdetik ibilbidea egiteko abiapuntua ere bada.


Enekorri jatetxea 1987an ireki zuten eta Kalitate Turistikoaren Q ziurtagiria dauka 1987tik. Eraberritze-lanen ostean, jangela eta sukaldea bateratu ditu. Ardoen eta likorren upategiak daudenez eta sukaldea ikusten denez, balio gastronomikoek gorengo protagonismoa dute. Ardoen kartan mundu osoko 400 erreferentzia daude, eta uren, kafe eta teen eta pattarren menua ditu. Merkataritza eta Ostalaritza arloko Diseinu Kudeaketaren IX. Saria irabazi zuen. Sukaldaritzak erro tradizionalak ditu, gaur egunera egokituta.


Bestalde, Congresos Navarra kongresuen antolaketa profesionalaz arduratzen den enpresa da. Kongresuak, sinposioak, jardunaldiak, konbentzioak, produktuen aurkezpenak eta inaugurazioak egiten ditu. 2009an 20 urte bete zituen. Produktu berriak garatu ditu, hala nola facil-congres, facil-on, plus congresos eta protocolodirecto izenekoak. Produktu horiek aurretik zegoen eskaintzari gehitzen zaizkio, hots, aholkularitza eta kongresuen antolaketa, kultura-ondarearen kudeaketa, protokoloaren eta kongresuen antolaketaren arloko prestakuntza, eta jendea artatzeko langileen prestakuntza. Modu horretan, Nafarroako enpresen eta gizartaren gaur egungo beharrizanei erantzuten zaie.


Aurten aipamen berezia Done Jakue Bidearen Lagunen Nafarroako elkarte guztientzat izan da: Iruñakoa, Urdazubi-Baztanekoa, Estella-Lizarrakoa, Tuterakoa eta Los Arcoskoa. Jakobear urtean elkarte horiek egindako lana azpimarratu nahi izan da, luzaroan Bidea babestu baitute, jakobear kultur lana egiten baitute eta erromesaldiak sustatzen baitituzte. Horrez gain, erromesak hartzean eginkizun berezia dute.

Guztiek Done Jakue Bidea, erromesaldiak eta apostoluarekiko jaiera sustatzen eta hedatzen lagundu dute, jakobear bidearen kultur aberastasun historikoa ezagutaraziz.

Krisiaren aurkako neurriak eta 2009ko memoria

Nafarroako Turismo Kontseiluak 2010erako krisiaren aurkako neurrien berri izan du. Neurri horiek 2009an hasi ziren eta emaitzak izan dituztela ikusita berriz jarriko dira abian. Kanpainan bonuak banatuko dira, eta horien bidez, kanpainari atxikitako ostatuan, jatetxean, bisitetan eta establezimendu eta azpiegituretan egindako jardueretan gehieneko balio bat deduzitu ahal izango da.


Deialdi honetako konpromisoei aurre egiteko aurrekontu-zuzkidura 1.565.000 eurokoa da. Bonuak Aste Santuan, zubietan eta uztailaren 15etik irailaren 15era ere baliagarriak izango dira; eta asteburuetan, kanpaina hasi eta uztailaren 14ra arte eta irailaren 16tik abenduaren 31ra.


Laguntzei dagokienez, Kontseiluak jakin du deialdi honetan elkarte, toki entitate eta turismo partzuergoek kalitate, prestakuntza, produktuen sorrera, ekitaldien antolaketa eta koordinazio arloetan 2009ko urriaren 1a eta 2010eko irailaren 30a bitartean egiten dituzten jarduerak sartzen direla. Aurten, laguntza hauetara 727.000 euro bideratu dira.


Era berean, Nafarroako Turismo Kontseiluak 2009ko memoriaren datuak ezagutu ditu. Memoria horretan jasotakoaren arabera, 2009ko abendura arte, Nafarroako arauzko establezimenduek 973.633 turista hartu zituzten, eta horiek 2.160.876 gau egin zituzten Nafarroan. Abenduko datuak eskura daudenean, ziurrenik zifra milioi bat bisitaritik gorakoa izango da.


Bidaiarien erdiak baino gehiago hoteletan egon ziren, %16,4k hostalak edo pentsioak hautatu zituen, %13,5ek kanpina, %9,8k landa-turismoa egin zuen, eta %3,7k apartamentu turistikoa nahiago izan zuen.


Hotelez kanpoko establezimenduei esker, 2009an eskaerak gora egin du, %12tik gorako balioekin, bidaiariei zein gau kopuruari dagokienez.

Jatorriei erreparatuz, Nafarroarentzat Euskal Autonomia Erkidegoa, Madril, Katalunia eta Nafarroa merkatu nagusiak dira.


Ihesaldien eta asteburuko egonaldien kopuruak behera egin du, eta familiek gastu turistikoa udako oporretan egitea nahiago izan dute.


Nafarroako hotelek krisiari Espainiako beste leku batzuetan baino hobeto egin diote aurre eta bezeroen kopuruak gora egin du. Bidaiarien kopuruak %4,4 egin zuen gora eta gau kopuruak %4,3. 2009. urtearen amaieran Nafarroako hotel-eskaintzan aurreko urteetan baino establezimendu gehiago zeuden irekita eta enplegatu gehiago zeuden.


Hostalek 2008ko joera bera erakutsi dute, hau da, bidaiarien eta gauen kopuruak behera egin du, baina 2009an jaitsiera areagotu egin da. Hala ere, apartamentu turistikoetako bidaiarien kopuruak gora egin du, %4,4. Gau kopuruek gora egin dute nabarmen, %21,4, eta urtean batez besteko egonaldia 4 gauekoa izan da. Plazen kopuruak eta okupazio mailak gora egin dute. Landa-turismoari dagokionez, 2009an bidaiarien eta gauen kopuruak 2008an baino apur bat txikiagoak izan dira. Landetxeek euskal eta nafar bezero batzuk galdu dituzte, kanpinen mesedetan. Autonomia-erkidegoen zerrendan, Nafarroak 11. lekua du bidaiariei eta gau kopuruari dagokienez.


2009. urtea kanpinaren urtea izan da, formula ekonomikoagoa baita eta krisi ekonomikoak jotako urtera hobeto egokitu baita. Bisitarien kopuruak %14,4 egin zuen gora eta gau kopuruak %-0,1 egin zuen behera. Euskaldunak eta nafarrak erabiltzaile nagusiak izan dira, baina katalan gero eta gehiago iristen dira, %33,1, eta madrildar gero eta gehiago, %25 gehiago. Nafarroak autonomia-erkidegoen urtetik urterako aldaketen zerrendan bigarren lekua du, eta gau kopuruari dagokionez, hamargarren lekua.


FRONTURen (mugetako turismo-mugimendua) datuen arabera, Nafarroak 2009an atzerriko 3.189.130 txangozale hartu zituen, %-3,13, baina urrian 2008ko zifrak bikoiztu ziren. Espainiako lau autonomia-erkidegok soilik lortu zuten 2009an atzerriko turista gehiago erakartzea, eta Nafarroa hirugarrena da, %5,1eko igoerarekin.


Bestalde, Familitur-en (espainiarren turismo-mugimenduak) arabera, Nafarroan eskaera nazionalak osasun-egoera ona du, %4,3ko hazkundearekin.


2009an, Nafarroako Gobernuaren Turismo Bulegoen Sareak 428.170 pertsona artatu zituen, ia-ia 2008ko zifra bera. Hala ere, atzerritarren bisitak murriztu dira, atzerritar gutxiago iritsi direlako. Jatorriei erreparatuz gero, Madril, Aragoi, Katalunia, Errioxa eta Kanariak aipatu behar dira. Lehenengoz dago Errioxako eta Aragoiko bisitari kopuru aipagarria. Turismo-bulegoetara hurbildu ziren atzerritarren artean, gehienak Estatu Batuetakoak ziren, eta kulturaren eta gastronomiaren aldeko interes handia erakutsi zuten. %30,8 uztailean etortzen dira, Sanferminekin bat eginez.


Egatur-en (turismo-gastua jomugan 2009an) arabera, atzerriko turistek 2008an Nafarroan 113 milioi euro utzi zituzten, aurreko urtearen antzera. Pertsona bakoitzeko batez besteko gastuak %1,7 egin zuen gora, hots, 602 euro guztira. Eguneroko batez besteko gastuak behera egin zuen apur bat (-1,35); gastua 100 eurokoa da, Espainiako handienetakoa. Eta turisten batez besteko egonaldiak %3,1 egin zuen gora, eta orain sei eguneko egonaldiak dira.

